
et furie de la secte eust exécuté ses cruautés dans la ville 
de Montbrison et anvolé le pais de Forest, lors fut votre 
dicte ville encore affligée par ce mal pernitieux qui luy 
causa que de rechef en icelle fut exercée leur première 
abomination par deux mois ou environ et jusques le 
secour conduict par Monsr de S* Chaumond, chevalier de 
l'ordre et capitaine de cinquante hommes d'armes et qui 
s'est tousjour faict paraistre très affectionné catholique et 
fidèle à la Coronne et par autres seigneurs et gentilz 
hommes d'Auvergne et Fourestz, eust déchassé ceste 
vermine dud. païs de Fourestz. 

— Mais je veux bien vous remectre en mémoire avec 
quelle démonstration de sa providence, la divine bonté 
délivra vostre ville de ceste dangereuse vexation, œuvre 
certainement plus de puissance divine que humaine et 
autant admirable qu'autre qu'ait en nos jours esté ouyes. 

Estant ainsi lad. ville soubz la puissance des ministres 
de Sathan, y estoient aussi par eux commises des œuvres 
propres à la secte, entre autres saisirent quatre paouvres 
merciers entrans pour leurs traffiques dans lad. ville et les 
aient constitués prisonniers, sans autre mérite que pour 
avoir porté des chapeletz au col, les disant soldatz de 
l'armée Royale, les précipitarent de la sommité du clochier 
en bas, où ilz furent par ces dévotz évangélistes massacrés 
à coups de poignardz, non sans que la Divine justice 
démonstra leur impiété, demeurant quantité de leur sang 
consacré pour la deffence de la Religion sacrée glutiné et 
imprimé aux degrés d'icelle Eglise, par l'espace de trois 
ou quatre années à la veue d'un chascun, sans que la 
pluye ny autre chose l'ait pu effacer. 

Doncques réformans ainsi ceste paouvre ville ayant par 
leurs impiétés deschassé quasi tous les habitans d'icelle 


